
Ala ta kuma faamucogo
Ala ta kuma ye kitabu caman lajɛnnin le ye, k’a kɛ kitabuba kelen ye, min bɛ wele ko Biblu. Ala ta kuma

bɛ sɔrɔ o le kɔnɔ. Kitabu biwɔɔrɔ ni wɔɔrɔ le bɛ Biblu kɔnɔ; o kitabuw bɛɛ bɛ ko caman fɔ Ala ta ko ra. O
kitabuw tɔgɔw, ani o sɛbɛbagaw tɛ kelen ye, nka o bɛɛ bɛ kuma kelen le fɔ.
Ala ta kuma taranna ka kɛ taranyɔrɔ fla ye:
A taranyɔrɔ fɔlɔ ye Layirikɔrɔ ye: Kitabu bisaba ni kɔnɔntɔn le bɛ sɔrɔ o kɔnɔ.
A taranyɔrɔ flanan ye Layirikura ye: Kitabu mugan ni wolonfla bɛ sɔrɔ o kɔnɔ.
Ala ta kuma kitabu fɔlɔ tɔgɔ ye ko Dunuɲa Damina kitabu. A kitabu laban tɔgɔ ye ko Yirari kitabu. Ala tun

kɔnna k’a ta kow yira adamadenw na cogo caman na; a kumana mɔgɔ dɔw fɛ fana. O bɛɛ kɔ Ala k’a latigɛ ko
a ta kumaw ye sɛbɛ, janko an ye a karan, ka ale sago lɔn.

Biblu sɛbɛcogo
Ala yɛrɛ le k’a ta miiriyaw don a ta mɔgɔ saninmanw kɔnɔ, a ta Nin Saninman baraka ra, k’a to o ye a ta

kuma sɛbɛ. Biblu kitabuw ma sɛbɛ wagati kelen na.
Layirikɔrɔ tun sɛbɛra heburukan na; nka a yɔrɔ dama dama sɛbɛra aramekan na. Layirikura tun sɛbɛra

gɛrɛkikan na.
Ala ta kuma yɛrɛ b’a fɔ ko: «Sabu Ala ta cira si m’a latigɛ ka Ala ta Kuma bɔ a yɛrɛ ra ka a fɔ; ciraw ka Ala

ta kumaw fɔ mɔgɔw ye Nin Saninman le baraka ra» (Piyɛri flanan 1.21).
«Kitabu saninmanw kumaw bɛɛ bɔra Ala yɛrɛ le ra, a Nin Saninman baraka ra. O kosɔn nafa b’a ra; a bɛ se

ka mɔgɔ karan, a bɛ mɔgɔ jaraki fana ka i bla siraɲuman kan, a bɛ mɔgɔ koro terenninya ra. A bɛ o bɛɛ ɲa»
(Timote flanan 3.16).
Ayiwa, nin kumaw b’a yira an na k’a gbɛya ko nin kitabu ye Ala kumakan yɛrɛ le ye; sigiya tɛ o ra. Biblu le

kɛra Ala ta kuma ye. O kosɔn an man kan k’a fɔ ko Ala ta kuma bɛ se ka sɔrɔ Biblu yɔrɔ dɔw ra, nka an ka
kan k’a fɔ le ko Biblu ye Ala ta kuma ye, sabu a sɛbɛra Ala yɛrɛ ta sebagaya le sababu ra. O kosɔn Ala bɛ an
lasɔmi ko an man kan k’a ta kuma yɛlɛma: «Ala ka nin kuma minw yira a ta ciraw ra, k’a sɛbɛ nin kitabu
kɔnɔ, mɔgɔ o mɔgɔ bɛ nin kuma lamɛn, ne b’a fɔ o tigi ye k’a gbɛlɛya ko ni mɔgɔ min ka dɔ fara a kan, tɔɔrɔ
minw ko fɔra nin kitabu kɔnɔ, Ala bɛna o tɔɔrɔ ɲɔgɔn fara o tigi ta tɔɔrɔw kan. Nin kuma minw yirara, k’a
sɛbɛ nin kitabu kɔnɔ, ni mɔgɔ min fana ka dɔ bɔ a ra, ɲanamanya yiri ni dugu saninman min ko fɔra nin
kitabu kɔnɔ, Ala bɛna o tigi nin bɔ o ra» (Yirari 22.18–19).

Biblu sɛbɛkun
Biblu sɛbɛkun belebeleba ye janko ka an Matigi Yesu Kirisita ta ko yira adamadenw bɛɛ ra. Layirikɔrɔ ka

mɔgɔw lasɔmi Matigi Yesu Kirisita nako ni a nacogo ra. Layirikura b’a yira an na ko fɛn o fɛn tun fɔra Yesu
Kirisita ta ko ra ko o bɛɛ kɛra can ye.

Biblu kɔnɔkow
Layirikɔrɔ

Layirikɔrɔ, o kɔrɔ ye ko Ala kɔnna ka layiri minw ta a ta mɔgɔw ye fɔlɔ, minw tun ye Izirayɛlimɔgɔw ye. A
ka o layiriw ta olugu ye, a ta kanuya kosɔn, ka jɛnɲɔgɔnya don ni o ye, min bɛna kɛ adamaden bɛɛ kisi
sababu ye.
Layirikɔrɔ kitabuw bɛ an karan dunuɲa ni adamaden dancogo ra, ani jurumun doncogo dunuɲa kɔnɔ, ani

Yahudiyaw ta siya daminacogo, ani Ala tun ka sariya minw fɔ a ta mɔgɔw ye; Ala ta ciraw ta baara ni o ta
kumaw, ani o ka ko minw bɛɛ kɛ, o bɛɛ bɛ sɔrɔ Layirikɔrɔ kɔnɔ.

Layirikura
Ala tun ka layirikura min ko fɔ a ta ciraw ye, o kumaw kɛra can ye Yesu Kirisita nawagati ra. Ala bɛ

jɛnɲɔgɔnyakura don ni adamadenw ye Yesu Kirisita sababu le ra.
Ala bɛ adamadenw kisi cogo min na Yesu Kirisita baraka ra, Layirikura ta kitabuw bɛ o le fɔ an ye; a bɛ

Yesu Kirisita worocogo, ani a ta saya, ani a kunuko fɔ an ye, ani a bɛna kɔsegi ka na cogo min na ka bɔ
sankolo ra. Layirikura bɛ Yesu Kirisita ta jɛnkuruw daminacogo fana fɔ an ye, ani dunuɲa labancogo, ani Ala
ta kiti lon.

Biblu kitabuw
Layirikɔrɔ ta kitabuw

1. K’a damina Damina kitabu ra, ka taga a bla Ɛsitɛri ta ko kitabu ra: o ye kitabu tan ni wolonfla ye. O bɛ
dunuɲa daminacogo fɔ an ye, ani Izirayɛli ta siya ta kow.
2. K’a damina Ayuba ta kitabu ra, ka taga a bla Dɔnkiriw ta dɔnkiri kitabu ra: O ye kitabu looru ye. O ye

Alabato dɔnkiriw ye, ani hakiritigiya kumaw, ani kuma kɔrɔmanw.
3. K’a damina Ezayi ta kitabu ra, ka taga a bla Malaki ta kitabu ra: O ye kitabu tan ni wolonfla. O ye

layirikɔrɔ laban ye. O kitabuw ye Ala ta ciraw ta kitabuw ye. O ye ciraw ta baaraw, ani o ta karanw, ani o ta
cirayakumaw ye.

Layirikura ta kitabuw
1. K’a damina Matiyu ta kitabu ra, ka taga a bla Yuhana ta kitabu ra: O ye kitabu naani ye, dɔw b’a fɔ

minw ma ko lɛnjili. O kitabuw bɛ Matigi Yesu Kirisita ta kibaro diman ko fɔ an ye, a ta ɲanamanya, ani a ta
karanw, ani a ta kabakow, ani a saya ni a kunuko.
2. Ciradenw ta kɛwalew ta kitabu: O kitabu bɛ Yesu yɛlɛncogo fɔ an ye ka taga sankolo ra, ani Yesu ta

ciradenw ka kibaro diman waajuri kɛ cogo min na, ani lanabagaw ta jɛnkuruw daminacogo.
3. K’a damina Rɔmukaw ta kitabu ra, ka taga a bla Zude ta kitabu ra: O ye kitabu mugan ni kelen ye. O ye

ciraden Pɔli ni ciraden tɔw ta kitabuw ye. O ka o kitabuw le sɛbɛ ka o ci lanabagaw ma, janko ka o karan, ka
o timinadiya Ala ta sira tagama ra.
4. Yirari ta kitabu: O ye Layirikura kitabu laban ye. O kitabu bɛ dunuɲa labancogo ni lahara ta kiti kow fɔ

an ye, ani Yesu Kirisita bɛna na cogo min na ka na a ta mɔgɔw ta.
Kuma laban

Ayiwa, ka Biblu karan, o ka ɲi, a nafa ka bon kosɛbɛ; an ka kan k’a faamu ko Biblu ye Ala yɛrɛ ta kuma le
ye. A bɛ adamaden cogo bɛɛ yira an na, ani kisiri sira. Biblu ye kitabu saninman le ye. A kumaw bɛɛ
terennin lo, a bɛɛ ye can ye. Firiyɔrɔ tɛ a kumaw si ra. Mɔgɔw bɛɛ ka kan ka Biblu karan ni hakiriɲuman ni
jusukunsɔbɛ ye, sabu a nafa ka bon. Mɔgɔ min tɛ Biblu ta kumaw jate, o tigi bɛna tɔɔrɔ lase a yɛrɛ ma, sabu a
tɛ Ala sago lon k’a kɛ. An ka kan ka la Ala ta Biblu saninman ta kumaw ra, sabu a bɛ i ko dugalen min bɛ an
fari cogo yira an na, a bɛ i ko fitina min bɛ yeelen bɔ an ye ka an tɛmɛsira yira an na, a bɛ i ko domuni min
bɛ an jusukun wasa, a fana bɛ i ko tasuma min bɛ an jusukun saninya.
Ala ta kuma yɛlɛmana julakan na, k’a gbɛya, k’a fɔcogo nɔgɔya, janko mɔgɔ caman ye se k’a karan, k’a

faamu, ka nafa sɔrɔ a ra. A yɛlɛmana ka kaɲa ni gɛrɛkikan ni heburukan kitabuw le ye. An bɛ Ala fo nin
baara kosɔn. An Matigi Yesu Kirisita ye baraka don nin kitabu karanbagaw bɛɛ ra.

Tagamasiyɛnw faamucogo
Kuma minw sɛbɛra ka tagamasiyɛn dɔ bla o kɔrɔ, o b’a yira ko o kuma kɔrɔ fɔra k’a gbɛya sɛbɛfura

jukɔrɔyɔrɔ ra, walama kitabu laban na.

